
Лабачэýская Вольга Аляксандраýна 
доктар мастацтвазнаўства 

 
БЕЛАРУСКАЕ НАРОДНАЕ МАСТАЦТВА: 

ТРАДЫЦЫI I СУЧАСНАСЦЬ 
 
1. Значэнне народнага мастацтва ў нацыянальнай культуры 
Наpоднае мастацтва як адвечная катэгоpыя i каштоўнасць культуpы, як 

скаpбонка этнiчнай непаўтоpнасцi, самабытнасцi кожнага наpода, магутная 
галiна культуpы, што pобiць культуpу кожнага этнасу pаспазнавальнай у 
суквеццi розных культуp. 

Культурны феномен наpоднага мастацтва, яго роля ў пеpыяды 
самавызначэння нацый, будавання дзяржаўнасцi, развіцця нацыянальнай 
культуpы, прафесiйнага мастацтва. 

2. Вызначэнне паняцця “народнае мастацтва” 
Народнае мастацтва – гэта галiна народнай творчасцi, якая непарыўна 

звязана з традыцыйнай сялянскай культурай і ўключае па-мастацку 
аформленыя прадметы хатняга начыння i штодзѐннага ўжытку (мэблi, посуду, 
тканiн), адзення, прылад працы, а таксама абрадавыя атрыбуты. У лiтаратуры 
ўжываецца таксама тэрмiн “народнае дэкаратыўна-прыкладное 
мастацтва”, цi “народнае дэкаратыўна-ўжытковае мастацтва”. 

У еўрапейскай навуковай традыцыi народнае дэкартаўна-прыкладное 
мастацтва разглядаецца як частка фальклору, да якога таксама адносяцца 
вусна-паэтычны, спеўны, танцавальны вiды народнай творчасцi, абрады, 
звычаі, народныя веды, міфалагічныя ўяўленні.  

Народнае мастацтва – гэта самакаштоўная i самадастатковая галiна 
мастацтва. Яна мае асаблiвую прыроду i характар. У адрозненне ад 

прафесiйнага, цi “вучонага” мастацтва, народная мастацкая творчасць iснуе 
па законах пераемнасцi, традыцыйнасцi i з‟яўляецца калектыўнай у сваѐй 
аснове. Яе здабыткi, традыцыi перадаюцца i засвойваюцца бяспiсьменным 
шляхам праз вербальныя сродкi, паказ i iмiтацыю. Народнае мастацтва 
аб‟ядноўвае разнастайныя вiды рамѐстваў па апрацоўцы звычайных 
прыродных матэрыялаў, якiя чалавек знаходзiць вакол сябе цi атрымлівае ў 
працэсе сваѐй гаспадарчай дзейнасцi. Гэта дрэва, метал, лѐн, каноплi, воўна, 
салома, лаза, бяроста i г.д. Рамяство (ад старажытнага – рукамясло) ўяўляе 
сабой комплекс мастацкiх i тэхналагiчных прыѐмаў па апрацоўцы таго цi 
iншага вiду матэрыялу, заснаваны на ручной працы з выкарыстаннi 
нескладаных прылад працы. 

У сялянскай культуры заняткi рамѐствамi былi непарыўна звязаны з 
сельскагаспадарчай вытворчасцю, землеробствам. Iм адводзiўся вольны, 
пераважна зiмовы час. Iх яшчэ называюць “хатнiмi рамѐствамi”. 

Паняцце “народнае мастацтва” непарыўна злучана з паняццем 
«народныя мастацкiя промыслы”. Гэта адна з формаў iснавання народнага 
мастацтва i рамѐстваў, якая характарызуецца вытворчасцю мастацкiх 
прадметаў не толькi для ўласнага ўжытку, але і на продаж. Народныя 
промыслы – дробнатаварная вытворчасць, заснаваная на выкарыстанні 
ручнога рамяства i мясцовых мастацкiх традыцый. Промыслы iснуюць як 
дадатковы да сельскай гаспадаркi занятак цi пераўтвараюцца ў самастойную 
вытворчасць. Беларускія народныя промыслы існуюць ў форме кааператываў, 
фабрык мастацкiх вырабаў, індывідуальнай прадпрымальніцкай дзейнасці, 
якiя абапiраюцца на лепшыя здабыткi народнага мастацтва i традыцыйных 
рамѐстваў. 

3. Асаблiвасцi i традыцыi народнага мастацтва Беларусi 
У формах, узорах кампазiцыi, арнаменце, рытмах i спалучэннi колераў,  

якiя ўласцiвы беларускаму народнаму мастацтву, адбiлiся этнiчная 
ментальнасць i псiхалагiчны склад, уласлiвы нашаму народу, прыродна-
геаграфiчныя ўмовы яго пражывання, характар яго гаспадарчай дзейнасцi i 
асаблiвасцi сацыяльна-эканамiчнага развiцця краю. 

У народным адзеннi беларусаў, арнаментаваных ручнiках-набожнiках, 
формах хатняга начыння з глiны, дрэва, саломы прасочваюцца старажытныя 
мастацкiя традыцыi, ўласцiвыя славянскiм i балтцкiм плямѐнам, якiя жылi 
калiсьцi на тэрыторыi сучаснай Беларусi. З сярэдзiны I тысячагоддзя пачала 
складвацца рэгiянальная разнастайнасць традыцыйнай культуры беларусаў, 
якая яскрава адлюстравана ў народным дойлiдстве, адзенні, арнаментах 
тканiн i г.д. Побач з агульнымi для ўсходнiх славян традыцыямi ў беларускім 
народным мастацтве выяўляецца шэраг адметнасцей. 

Старажытнаславянскiя язычнiцкiя традыцыi. На працягу ўсяго II 
тысячагоддзя народнае мастацтва беларусаў устойлiва захоўвае элементы 
дахрысцiянскай язычнiцкай культуры. У формах традыцыйнага жаночага 
адзення, манументальнасцi, адсутнасці дробных дэталей, зааморфной i 
антрапаморфнай скульптурнасцi форм хатняга начыння i посуду, у панаваннi 
геаметрычнага арнаменту адбiліся ўласцівыя беларусам цэласнасць 

светаўспрымання, заснаваная на захаванні старажытных формаў 
міфалагічнага мыслення,  і арганічная сувязь народнай мастацкай творчасцi з  
архаічнымі рытуаламi і абрадамі. 

Архаiчныя рысы. Архаiчны пачатак у беларускiм народным мастацтве 
асаблiва моцны. Такой колькасцi архаiчных рысаў і такой ступені захаванасцi 
старажытных традыцый няма ў iншых славянскiх народаў. Вiльчакi на 
стрэхах беларускiх вясковых хат нагадваюць архаічных iдалаў цi татэмных 
продкаў старажытных беларусаў. Формы выдзеўбанага посуду – лаканiчныя i 
манументальныя, часам проста паўтараюць форму драўнiннай нарасцi. 
Формы ганчарнага посуду ў XX ст. вельмі падобныя да тых, што археолагi 
знаходзяць у пластах неалiтычнага часу. Архаiчныя праявы заўважаюцца ў 
вырашэннi глiнянай пластыкi, саламяных вырабах, арнаментацыі пiсанак, 
спосабах  стварэння антрапаморфных пластычных вобразаў каменных і 
драўляных крыжоў пры дапамозе тканін і iнш. 

Бел-чырвона-белае спалучэне колераў. Беларусы да нашага часу не 
здрадзiлi старажытнай любовi да чырвонага колеру – колеру жыцця, крыві, 
сонца, прыгажосці. Чырвоны колер у адзенні і абрадавых тканінах беларусаў  
ніколі не пераважае над белым. Белы колер – асноўны, этнавызначальны 
колер беларускага этнасу, якi, магчыма, спарадзіў этнонім “беларусы” і даў 
назву нашай Бацькаўшчыне – Беларусь.  

Бел-чырвона-белая харугва засведчана ў беларусаў на  пачатку ХVІ ст. 
Пад ѐй змагалiся ратнiкi з беларускіх зямель пад Оршай i Грунвальдам. 
Нараджэнне нацыянальнага сiмвала сведчыла, што ў спалучэннi гэтых двух 
колераў увасобiлася асаблівае сiмвалiчна-мастацкае светаўспрыманне 
беларусаў. З бел-чырвона-белым сiмвалам беларусы iндэнтыфiкуюць сябе не 
адну сотню гадоў. Да яго наш народ вяртаўся ў найбольш адказныя моманты 
сваѐй гiсторыi i перыяды ўздыму нацыянальнага самавызначэння. 

Заходнееўрапейскi культурны ўплыў. Беларускія землі ва ўсе часы былі 
ўключаны ў еўрапейскі культурны арэал. Знаходзячыся на скрыжаваннi 
Захаду i Усходу, уваходзячы ў склад буйной еўрапейскай краiны – Вялiкага 
Княства Лiтоўскага, яны адаптавалі разнастайныя культурныя ўплывы. У 
эпоху Сярэднявечча сялянскае мастацтва беларусаў зазнала значны ўплыў 
гарадской, рамеснiцкай культуры, у Новы час – тут актыўна развівалася 
мануфактурная вытворчасць. Не выпадкова ў народным мастацтве беларусаў 
мы знаходзiм рысы, якiя не ўласцівы, напрыклад, нашым суседзям на ўсходзе 
– рускiм. Адкладны каўнер у жаночых сарочках цi каўнер-брыжы, паласатыя 
шарсцяныя спаднiцы-андаракi (сама назва гэтай часткi адзення мае нямецкае 
паходжанне), наяўнасць у святочных жаночых строях гарсэтаў накшталт 
ліфаў у еўрапейскім жаночым адзенні, – ўсѐ гэта адрознівае традыцыйныя 
строі беларусаў ад рускага народнага касцюма. Разам з тым гэтыя рысы 
адзначаюцца ў суседніх лiтоўцаў і палякаў, што сведчыць аб гісторыка-
культурных узаемадачыненнях беларусаў з балтцкiмi народамi i заходнiмi 
славянамi. 

Народнае мастацтва, у сваю чаргу, уплывала на развіццѐ гарадскога 
цэхавага рамяства і вытворчасць мануфактур ў Беларусi. Спалучэнне 

мастацкiх традыцый, уласцівае для беларускіх зямель ў другой паловы ХVII 
ст., аказала прыкметны ўплыў на дэкаратыўна-ўжытковае мастацтва i 
архiтэктуру Маскоўскай Русi. Сотнi беларускiх майстроў (разьбяры, 
металаапрацоўшчыкі, ткачы, керамiсты, будаўнiкi) узельнiчалi ў будаўнiцтве 
палацаў i храмаў Масквы i яе ваколiц. Яны прынеслi ў Маскоўскую Русь 
традыцыi заходнееўрапейскага мастацтва i рамяства, перапрацаваныя згодна з 
народнымі густамі i iдэалам і. 

Геаметрычны арнамент. Адной з выразных адметнасцей беларускага 
народнага мастацтва з‟яўляецца геаметрычны арнамент. Ён пануе ў аздобах 
народнага адзення, тканых i вышываных вырабах. Ромбы, ромбы з кручкамi, 
ромбы з чатырма кропкамi, трохкутнiкi і разнастайныя па малюнку крыжы 
ўтвараюць складаныя арнаментальныя кампазiцыi. У iх зашыфраваныя 
старажытныя веды пра Сусвет, замовы ад няшчасця, пажаданні кахання, 
плоднасцi, дабрабыту. Геаметрычны арнамент – гэта сялянскае пісьменства, 
якім выдатна валодалi беларускiя жанчыны. Менавiта яны захавалi ў 
арнаментальных знаках i сiмвалах спрадвечную мудрасць сваiх продкаў, 
старажытныя ўяўленнi аб Сусвеце i месцы ў iм чалавека. Гэтыя веды 
перадавалiся ў спадчыну па жаночай лiнii. Жанчыны ўвасаблялі іх ў 
арнаменце адзення,  на ручніках-набожніках.  У мужчынскiх вырабах з дрэва, 
глiны, металу – арнамент, увогуле аздоба і дэкор амаль адсутнiчаюць. 
Выключэнне – салярныя выявы на франтонах палескiх хат, разеткi i 
геаметрычны арнамент ў тэхніцы трохгранна-выемчатай разьбы на 
праснiцах, якiя таксама маюць старажытны сiмвалiчны характар. 

Беларускi мастацтвазнавец Мiхась Кацар, які ўсѐ жыццѐ збiраў узоры 
беларускага арнаменту на тканых i вышываных вырабах, быў упэўнены, што 
ў iх праз тысячагоддзi да нас дайшлi вобразы i сiмвалы любовi да прыроды, 
працы, чалавека, уяўленнi пра старажытных славянскiх язычнiцкiх багоў. Ад 
жанчын-сялянак ѐн даведаўся, што агонь-Жыжаль ва ўзорах ткацтва i 
вышыўкi мае выгляд разеткi з маленькiх i вялiкiх квадрацiкаў; Жыцень – 
сiмвал ураджаю перадаецца як ромб, ад вуглоў якога адыходзяць жытнiя 
каласы; Спарыш – боства, якое прыносiць у гаспадарку ўраджай, дабрабыт, 
адлюстроўваецца ў выглядзе разеткi з чатырох моцна стылiзаваных каласкоў, 
якая падобная на зорку. Запiсы  даследчыка сялянскiх аповядаў пра народныя 
ўзоры i ўласныя развагi пра сiмволiку арнаменту змешчаны ў кнiзе 
“Беларускi арнамент”(1998). 

Арнамент, як і мова, захоўвае дыялектныя i культурныя адметнасцi 
насельнiцтва розных рэгiѐнаў Беларусi. Аб гэтым выразна  сведчаць ручнiкі-
набожнiкі з розных гiсторыка-этнаграфiчных рэгiѐнаў Беларусi. Узоры 
арнаменту на ручніках сведчаць пра адметнасцi, якiя вызначалi ў 
старажытныя часы культуру крывiчоў, радзiмiчаў, дрыгавiчоў i iншых 
плямѐнаў, што жылi на тэрыторыi сучаснай Беларусi. З тых далѐкiх часоў 
арнамент застаўся для беларусаў знакам прыналежнасцi да свайго роду. У 
наш час геаметрычны арнамент набыў значэнне агульнага нацыянальнага 
сiмвалу. Невыпадкова чырвоны рамбічны ўзор на белым фоне ў спалучэнні з 
чырвоным і зялѐным колерамі змешчаны на дзяржаўным сцягу. 

Ступень захаванасці традыцый. У  пачатку ХХ ст. 95 % жыхароў 

Беларусi былi сялянамі. Яны стварылi самакаштоўную ў мастацкiх адносiнах 
культуру. На працягу стагоддзяў менавiта беларускае сялянства захоўвала ў 
фальклоры, узорах народнага дэкаратыўна-ўжытковага мастацтва этнiчныя 
адметнасцi культуры. У той час, як беларуская элiта – магнаты і шляхта – 
запазычвала ўзоры польскай цi рускай культуры, сялянства не здрадзiла нi 
матчынай мове, нi эстэтычным iдэалам продкаў i яскрава ўвасабляла iх ва 
ўзорах народнага мастацтва. Да гэтай каштоўнай скарбонкi нацыянальнай 
культуры звярнулася свядомая беларуская iнтелiгэнцыя, якая ў пачатку ХХ ст. 
распачала барацьбу за самавызначэнне беларускай нацыi. 

Першая беларуская газета “Наша нiва”(1906–1915) імкнулася абудзiць 
свядомасць беларускага народа, вярнуць яму пачуццѐ годнасцi i гонару за 
сваю мову i культурныя здабыткi. Газета друкавала артыкулы пра беларускае 
народнае адзенне, ткацтва, вышыўку, паясы, ганчарства, саматужныя 
промыслы i iншыя вiды мастацкiх рамѐстваў. Iх аўтарамi былі выдатныя 
дзеячы беларускага адраджэння – Iван Луцкевiч,  Вацлаў Ластоўскi, 
Уладзiмiр Уласаў, Альгерд Бульба i iнш. 

У 1913 годзе ў Вiльнi было створана Вiленскае  таварыства дапамогi 
хатняму рамяству i народнаму мастацтву. Яго заснавальнiкi iмкнулiся “нi 
даць замерцi тым народным паняццям аб красе, каторыя адбiваюцца i ў 
мясцовай вопрацы, i ў посудзе, i ў вырабах ганчарных, i ў будынкаў i iнш.” 
Старшынѐй таварыства быў абраны славуты мастак Фердынанд Рушчыц, якi 
нарадзiўся на Валожыншчыне i добра ведаў народнае мастацтва свайго краю. 

З вывучэнем, збiраннем беларускага народнага мастацтва звязаны 
iмѐны выдатных этнографаў Еўдакiма Раманава, Iсака Сербава, Аляксандра 
Сержпутоўскага, мастацтвазнаўцы Мiколы Шчакацiхiна. У наш час руплiва 
збiралi помнікі народнага мастацтва, што ацалелі пасля апошняй вайны, 
Мiхаiл Кацар, Мiхась Раманюк, Яўген Сахута, Марыя Віннікава і шэраг 
іншых даследчыкаў. Дзякуючы iм, убачылi свет альбомы, кнiгi, якiя знаѐмяць 
нас з мастацкiм  набыткам беларускага народа. 

Значная захаванасць узораў дэкаратыўна-ўжытковага мастацтва ў 
сялянскiм побыце дазволiла ў 70–80 гады ўзнавiць страчаныя ў гады вайны 
музейныя зборы. Былi нанова сабраны калекцыi народнага адзення, тканiн, 
вырабаў з дрэва, саломы ў Нацыянальным мастацкiм музеi, Нацыянальным 
музеi гiсторыi i культуры Беларусi, Музеi старажытнабеларускай культуры 
Нацыянальнай Акадэмii Навук Беларусi. Быў створаны Дзяржаўны музей 
народнай архiтэктуры i побыту пад Мiнскам.  

Куфры ў сялянскiх хатах i сѐння яшчэ захоўваюць самаробныя тканiны, 
адзенне, старадаўнiя намiткi, ручнiкi i iнш. Начоўкi, кублы, бандарныя 
вырабы з дрэва, ѐмiстасцi для збожжа – кузубы, каробкi, севянькi – ўсѐ гэта і 
сѐння можна ўбачыць у сялянскіх гаспадарках. Гэтыя рэчы ўжываюцца па 
свайму прызначэнню,  i выконваюць своеасаблiвую ролю сувязi памiж 
продкамi i iх нашчадкамi, выхоўваюць вока i душу маладога пакалення на 
ўзорах сапраўднай прыгажосці.  

Народнае мастацтва беларусаў увесь час развiваецца, ўспрымае новае, 

нараджае адэкватныя часу формы, спосабы мастацкага ўвасаблення 
зменлівай рэчаіснасці.  

4. Беларускi народны касцюм 
Традыцыйнае адзенне – ўвасабленне этнiчнага iдэалу прыгажосцi, 

ўяўленняў аб нацыянальнай адметнасцi, мастацкi сiнтэз жаночага рамяства – 
ткацтва, шыцця, вышыўкi. Народнае адзенне – паказчык сацыяльнай, 
родавой, полава-ўзроставай прыналежнасцi яе носьбiта.  

Беларускія комплексы жаночага адзення:  
1 – кашуля (рубаха, сарочка) + спаднiца (андрак) + фартух 
2 – кашуля + спаднiца (андрак) + фартух + гарсет 
3 – кашуля + панѐва + запаска + гарсет 
4 – кашуля + саян + фартух. 
Першыя два комплексы ў канцы 19 стагоддзя былi распаўсюджаны 

амаль па ўсѐй тэрыторыi Беларусi. Гарсет (кабат, камiзелька, шнуроўка) – 
прыйшоў з гарадской культуры спачатку ў адзенне мяшчан, потым – ў 
святочнае адзенне сялян. Выконваўся з пакупных тканiн.  

Трэццi комплекс захаваўся да нашых дзѐн у вѐсцы  Неглюбка 
Веткаўскага раѐна Гомельскай вобласцi. Панѐва – старажытнаславянская 
архаiчная форма несшыўнога паяснога адзення. У XIX ст. панаваў у 
народных строях Падняпроўя. 

Апошнi комплекс сустракаўся ва ўсходнiх раѐнах Беларусi, на памежжы 
са Смаленскай вобласцю Расіі. Саян – спалучэнне спаднiцы i нагруднага 
адзення, пераходны тып да сарафана, уласцiвага традыцыйнаму адзенню 
рускiх. 

Галоўныя уборы. Намiтка (намѐт, убрус) – тып ручнiковага галоўнага 
ўбору замужнiх жанчын. У Заходнiм Палессi намітку насілі жанчыны сталага 
ўзросту да 20–30-х гадоў ХХ ст. У склад галаўных убораў уваходзілі чапцы.  

Паясы. Рэгiянальныя асаблiвасцi паясоў Цэнтральнай Беларусi, 
Заходняга Палесся, Панямоння. Пояс у вясельным абрадзе. 

Найбольш выразныя ўзоры лакальных варыянтаў народнага адзення: 
Заходняе Палессе – маларыцкi, кобрынскi, пiнска-iвацэвiцкi, мотальскi строі; 
Усходняе Палессе – калiнкавiцкi строй; Падняпроўе – магiлѐўскi, чачэрскi, 
неглюбскi строі; Цэнтральная Беларусь – капыльска-клецкi, слуцкi строі.  

Да сярэдзiны ХХ ст. на Усходнiм Палессi ў вѐсках Жыткавiцкага і 
Лельчыцкага раѐнаў Гомельскай вобласці жанчыны апраналi на вяселле і ў 
святы традыцыйнае адзенне. З часам яно стала каляровым, шылася з 
пакупных тканiн, аздаблялася стужкамi, раслiннай вышыўкай у тэхніцы 
адвольнай палiхромнай гладзі.  

5. Жаночыя рамѐствы: ткацтва, вышыўка (беларускiя ручнiкi, 
посцiлкi) 

Жаночае мастацкае рамяство на Беларусi захавала вялiкi пласт 
арнаментальнай культуры. У тканых i вышываных вырабах, адзеннi бачым 
нязлiчаную колькасць арнаментаў, кампазiцый з розных геаметрычна-
рамбiчных элементаў. Арнамент не толькi дэкор, аздоба, ѐн мае семантычны, 

знакавы сэнс, выконвае ролю абярэгу, ахоўвае чалавека ад знешнiх сiл, ад 
нядобрага. 

Багацце i разнастайнасць мастацка-тэхналагiчных традыцый народнага 
ткацтва i вышыўкi. 

Ручнiк як атрыбут вясельнай, радзiннай, пахавальнай абраднасцi 
беларусаў, як адлюстраванне дахрысцiянскiх i хрысцiянскiх вераванняў i 
ўяўленняў. Шматварыянтнасць кампазiцый ручнiкоў. Багацце 
арнаментальных матываў, iх семантыка. Дамiнаванне чырвонага колеру ў 
арнаменце. Разнастайнасць ткацкiх тэхнiк выканання – закладное, бранае, 
выбарнае, шматнiтовае, пераборнае ткацтва. Вышыўка ў ручнiках – нацягам, 
роспiсам, крыжыкам. Запазычанне друкаваных ўзораў (так званых 
“бракараўскiх”) для вышывання ў канцы ХІХ ст.  

Ручнiкi вѐсак Мотоль Iванаўскага р-на Брэсцкай вобласцi i Неглюбка 
Веткаўскага раѐна Гомельскай вобл. Традыцыi i сучаснае развiццѐ гэтых 
асяродкаў беларускага народнага ткацтва.  

Посцiлкi – выдатныя ўзоры народнага ткацтва. Трансфармацыя ад 
двуколерных чатырохнiтовых посцiлак – “дымак”  да шматколерных 
“вясѐлак”, перабiранак, закладанак. Пераўтварэнне традыцыйнай посцiлкi ў 
дыван, яе роля ў аздабленнi сялянскага інтэр‟еру. Дывановыя кампазiцыi 
посцiлак. Посцілкі ў сучасным жыцці. 

Для сучасных пасцiлак выкарыстоўваюць пафарбаваныя ў розныя 
колеры воўну, шарсцяныя i баваўняныя пакупныя нiткi, мулiнэ, штучныя 
акрыл i нiтрон. Дзякуючы ўжыванню пераборных тэхнiк ручнога ткацтва, 
запазычанню ўзораў (друкаваныя крынiцы, фабрычныя тканiны i iнш.), 
значна пашырылiся выяўленчыя магчымасцi народнага ткацтва. Некаторыя 
тыпы посцiлак, напрыклад, “радугi” – ўзоры ручнiкоў мiгрыруюць па ўсѐй 
Беларусі.  

З сярэдзiны ХХ ст. ў сялянскiм iнтар‟еры пачала дамінаваць каляровая 
вышыўка. Фiранкi, накутнiкi, настольнiкi, падзоры, вышываныя 
рознакаляровымi кветкамi, пераўтваралі вясковыя хаты ў падабенства 
райскага саду.  

Страта рэгiянальных i лакальных адметнасцей – адна з рыс развiцця 
сучаснага народнага мастацтва на Беларусi. 

6. Мужчынскiя рамѐствы: дрэваапрацоўка, ганчарства. 
Жыллѐ, прадметы хатняга начыння, посуд традыцыйна стваралiся 

мужчынскiмi рукамi. Матэрыялы давала навакольнае асяроддзе.  
Беларусь знаходзіцца ў лясiстай паласе Еўропы, і таму мастацкая 

апрацоўка дрэва здавѐн займала вядучае месца сярод iншых вiдаў народных 
рамѐстваў. Дрэва выкарыстоўвалася для пабудовы жылля, вырабу мэблi, 
прылад працы, транспартных сродкаў, посуду. Дрэва сяклi, пiлавалi, дзяўбалi, 
тачылi, стругалi, свiдравалi. Драўляныя вырабы аздаблялi рознымi вiдамi 
разьбы, роспiсам, iнкрустацыяй. 

Лiштвы, зааморфныя вiльчакi на стрэхах i выявы грамнiчных стрэлаў, 
салярная сiмволiка шалѐваных аздоб франтонаў (шчытоў) сялянскiх хат. 
Сялянскiя вырабы з дрэва ўражваюць манументальнасцю, выдатным 

РЕ
ПО
ЗИ
ТО
РИ
Й БГ

УК
И



48 
выяўленнем натуральнасцi матэрыялу. Яны падпарадкаваны архаiчнай 
стылiстыцы, iх формы адлюстроўваюць старажытныя вераваннi і ўяўленні.  

Найбольш выразны прыклад – вырабленыя ў даўбана-разьбяной 
тэхнiцы драўляныя чарпакi i карцы. Некаторыя з iх захавалi першапачатковую 
форму бярозавай нарасцi i нязначна апрацаваны рукой чалавека. Яны 
вызначаюцца непаўторнай прыроднай скульптурнасцю формаў. Драўляныя 
чарпакi былi незаменныя  ў сялянскiм побыце: iмi веялi зерне, мералi муку, з 
iх елi i пiлi, паiлi свойскую жывѐлiну, вычэрпвалi ваду з  лодкi.  

Маленькiя чарпачкi-карцы ўжывалі падчас рытуалаў вяселля і 
памінання продкаў. Яны ўражваюць разнастайнасцю скульптурных форм. Iх 
ручкi нагадваюць галаву качкі, пеўня, каня цi iнш. Згодна са старажытнымi 
вераваннямi, некаторыя  свойскiя жывѐлы i птушкi валодалi магiчнай сiлай 
адганяць злых духаў. Таму можна меркаваць пра вельмi старажытнае 
паходжанне гэтых рэчаў, якiя ўвасобiлi ў выяўленчыя формы старажытную 
магiю. Такiя рэчы беларусы захоўвалi ў сваiм ужытку i выраблялi да пачатку 
ХХ ст. 

Архаiчная скульптурная выразнасць вызначае i iншыя ўжытковыя рэчы 
селяніна з дрэва – ступы i ступкi, начоўкi, сальнiчкi, бандарныя вырабы. На 
Беларусi арнаментам упрыгожвалiся пераважна тыя драўляныя вырабы, якiя 
былi звязаны з жаночай працай – прадзеннем i ткацтвам. Каранi гэтай 
традыцыi маюць агульнаславянскае паходжанне. Разьбяныя ўзоры на 
праснiцах адлюстроўваюць старажытныя касмаганiчныя ўяўленнi, iм 
уласцiва салярная сiмволiка.  

Праснiцы з Камянецкага раѐна Брэсцкай вобл. (трохгранна-выемчатая 
разьба, размалѐўка). Разьбяныя валькi для прасавання палатна i бялiзны, 
ткацкiя чаўнакi, цуркi – палачкi для звязвання снапоў пад час жнiва. 

Народная драўляная скульптура. Укрыжаванне Хрыста на раскрэстных 
крыжах, вобразы Засмучанага Хрыста, Хрыста перад Пiлатам, Юрыя 
Пераможцы, апосталаў i iнш. у касцѐлах, царквах – ўзоры народнага 
выяўленчага мастацтва, якiм уласцiва моцная наiўна-рэалiстычная 
iнтэрпрэтацыя рэлiгiйнай iканаграфii.  

Сучасныя майстры-разьбяры: Мiкалай Тарасюк (в.Стойлы Пружанскi 
раѐн Брэсцкай вобл,), Іван супрунчык (в. Цераблічы Столінскі раѐн Брэсцкая 
вобл.) 

Ганчарства – старажытнае рамяство. Дасканаласць форм  ганчарнага 
посуду, значная разнастайнасць яго асартыменту – вынiк шматвяковай 
гiсторыi развiцця мастацтва керамiкi на тэрыторыi Беларусi. Местачковыя i 
сялянскiя ганчарныя промыслы. Патомны характар ганчарнага рамяства. 
Захаванасць традыцыйных асяродкаў ганчарнай вытворчасцi на Беларусi да 
сярэдзiны ХХ ст. 

Традыцыйны асартымент ганчарных вырабаў. Посуд для малака: 
збанок, гарлач, гладыш; для прыгатавання i ўжывання ежы: гаршчок, 
патэльня, макiтра, мiска, кубак; для пераноскi ежы: спарыш, трайчатка; для 
захавання прадуктаў харчавання: слоiк, гляк. 

Вiды традыцыйнага беларускага ганчарнага посуду па спосабах 

тэхналагiчна-мастацкай апрацоўкi: керамiка гартаваная (рабая, абварная), 
чорназадымленая i чорнаглянцавая, палiваная, белаглiняная з роспiсам 
ангобам. 

Цэнтры вытворчасцi: в. Гарадная Столiнскага раѐна Брэсцкай вобл., 
Пружаны, Ружаны, Поразава ў Гродзенскай вобл, Ракаў i Iвянец у Мiнскай 
вобл. Гiсторыя i сучасны стан ганчарных промыслаў. 

Глiняная цацка. Увасабленне старажытнаславянскiх вобразаў у 
глiняных цацках-свiстульках: качкi, птушкi, конi, коннiкi.  Хатнi характар 
вытворчасцi глiнянай цацкi на Беларусi ў адрозненне ад цацачных промыслаў 
Расii i iнш. краiн. Цацкi А. Данiлевiча з Ракава, З. Жылiнскага з Ружан. 

7. Народны  роспiс па дрэве, тканiне. 
Найбольш старажытны вiд народнага роспiсу – роспiс яек-пiсанак. 

Васкаванная тэхнiка роспiсу пры дапамозе пiсака, шпiлькi. Спалучэнне 
язычнiцкай i хрысцiянскай сiмволiкi пiсанкi. Сучасныя пiсанкi 
Гродзеншчыны.  

Роспiс па дрэве. Росквiт гэтага вiду народнага мастацтва ў Заходнiм 
Палессi ў 30–60-я гады ХХ ст. Сувязь роспiсу з куфровым промыслам. 
Спалучэнне  тэхнiкi фляндроўкi i размалѐўкi. Цэнтры вытворчасцi маляваных 
куфраў. Агоўская размалѐўка (куфравы промысел в. Агова Iванаўскага раѐна 
Брэсцкай вобл.) Размалѐўка куфраў у вѐсках Крамно Драгiчынскага раѐна i 
Мокрая Дубрава Пiнскага раѐна Брэсцкай вобл. Заняпад промыслаў і яго 
прычыны. 

Маляваныя дываны – адметная з‟ява сучаснага народнага мастацва 
Беларусi. Росквiт промыслу ў 30–60-я гады ў заходнiх раѐнах Вiцебшчыны i 
Мiншчыны.  Маляваныя дываны Язэпа Драздовiча i ўплыў творчасцi мастака 
на развiццѐ гэтага вiду народнага мастацтва. Раслiнна-кветкавыя матывы 
роспiсу, дывановыя кампазiцыi. Адлюстраванне вобразаў роднай прыроды i 
архетыпу рая. Сялянская прага да хараства як адна з прычын пашырэння 
промыслу ў пасляваенныя гады.  

Творчасць майстрыхi са Случчыны Алены Кiш. Маляваныя дываны 
Алены Багаткевiч, Фѐдара Сухавiлы з Вiцебшчыны. 

8. Беларуская мастацкая соломка (саломапляценне i аплiкацыя 
саломкай) 

Традыцыi сялянскага мастацтва саломапляцення: саламяныя ѐмiстасцi ў 
тэхнiцы спiральнага пляцення (кузубы, каробкi, севенькi, гарнцы), 
капелюшы. Абрадавая саламяная пластыка: лялькi, птушкi, выявы маладой i 
маладога пры караваi, конi, козлiкi. Саламяныя “павукi”. Аграрная сiмволiка 
саломы. Увасабленне iдэi ўрадлiвасцi ў абрадавых вырабах.  

Саламяныя iканастасныя брамы з цэркваў у вѐсках Вавулiчы 
Драгiчынскага раѐна i Лемяшэвiчы Пiнскага раѐна Брэсцкай вобл. – шэдэўры 
беларускага саломапляцення канца ХVIII –  пачатку ХІХ ст. Працяг даўнiх 
традыцый пляцення ў саламяных шкатулках. 

Росквiт сучаснага саломапляцення з канца 60-х гадоў ХХ ст. Творчасць 
“патрыярха беларускай соломкi” Веры Гаўрылюк. Узбагачэнне традыцый 

народнага саломапляцення ў творчасцi Таiсы Агафоненкi, Ларысы Лось, 
Лiдзii Главацкай. Дэкаратыўная анiмалiстычная пластыка станковага 
прызначэння (лялькi, птушкi, конi i iнш. вобразы жывѐльнага свету) – 
адметнасць сучаснай беларускай саломкi. Папулярнасць гэтага вiду 
мастацкага рамяства ў 90-я гады ХХ ст. Беларуская саломка – сiмвал росквiту 
сучаснага народнага мастацтва ў нашай краiне. 

9. Заканчэнне 
У сучасным народным мастацтве на Беларусi адбываюцца досыць 

складаныя працэсы. Паскорылася страта аўтэнтычных форм яго iснавання. 
Хутка адбываецца працэс сцiрання рэгiянальных i лакальных адметнасцей у 
народнай дэкаратыўна-ўжытковай творчасцi. У той жа час назiраецца 
пашырэнне новых прыѐмаў, тэхнiк, кампазiцый у сучаснай сялянскай 
вышыўцы, ткацтве, карункапляценнi.  

Народнае мастацтва ўсѐ больш набывае гарадскi характар у вынiку 
iмкнення людзей да спасцiжэння вытокаў нацыянальных мастацкiх 
традыцый, засваення прыѐмаў ручных рамѐстваў, камерцыялiзацыi заняткаў 
вiдамi традыцыйных рамѐстваў. Дзейнасць Дамоў рамѐстваў. Саюз майстроў 
народнай творчасцi Беларусi. 

